
晚晴賦（並序）

作者：杜牧　唐

本作品收錄於《樊川文集 (四部叢刊本)/卷1》和《唐文粹 (四庫全書本)/卷008》以及

《全唐文/卷0748》

秋日晚晴，樊川子目於郊園，見大者小者，有狀類者，故書賦云：

雨晴秋容新沐兮，忻繞園而細履。面平池之清空兮，紫閣青橫，遠來照水。如高堂之上，

見羅幕兮，垂乎鏡裏。木勢黨伍兮，行者如迎，偃者如醉，高者如達，低者如跂，松數

十株，切切交峙，如冠劍大臣，國有急難，庭立而議。竹林外裹兮，十萬丈夫，甲刃摐

摐，密陣而環侍。豈負軍令之不敢囂兮，何意氣之嚴毅。復引舟於深灣，忽八九之紅芰，

姹然如婦。斂然如女，墮蘂黦顏，似見放棄。白鷺潛來兮，邈風標之公子，窺此美人兮，

如慕悅其容媚。雜花參差於岸側兮，絳綠黃紫，格頑色賤兮，或妾或婢。間草甚多，叢

者束兮，靡者杳兮，仰風獵日，如立如笑兮，千千萬萬之容兮，不可得而狀也。若予者

則謂何如，倒冠落佩兮，與世闊疏。敖敖休休兮，真徇其愚而隱居者乎。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

